
Su ‘buco nero’ o termovalorizadori de s’iscola in Sardigna

0. S’istérria: Isciri! Ischire!
A fai contu bèni de su chi est s’iscola in Sardigna, nudh’àteru si podit nàrriri si no 

chi cust’iscola, in su chi contat de prus, est nàscia, créscia, cambiada e de sempri gu-
vernada de foras: no dha podeus cualificai si no coment’e iscola italiana, cun totu chi 
su personali a pagu a pagu at pótziu èssiri sardu in parti sempri prus manna, e mancu 
cun su chi est cambiau de ‘autonomia’.

Podeus cunsiderai chi, fintzas cun s’orizonti obertu a 360 gradus, comenti est giustu 
chi siat,  si unu ‘ogetu’ de s’istúdiu podit tènniri prus sensu de un’àteru est cussu chi 
podeus definí “nosu etotu” cunsideraus coment’e colletividadi, pópulu, po totu su chi 
distínguit e pertocat is Sardus: su primu ogetu de s’istúdiu depeus èssiri nosu etotu, si 
no seus un’istrexu isbuidu de preni e impreni isceti de istórias e fatus allenus e si totus 
teneus sa própiu dignidadi e importu in is piessignus chi si faint a èssiris umanus.

Podeus nàrriri chi s’iscola depit èssiri fata po serbiri a sa genti e si depeus pregontai 
si e ita, in cust’iscola, s’istúdiat de is Sardus e de sa Sardigna.

Custa pregonta tenit sensu po totu su chi podit èssiri programma de istúdiu. Ma, ca 
andat a su coru de sa chistioni, in custu cunvegnu dha limitaus a s’istúdiu de s’istória 
e precisaus: In totu is gradus de s’istrutzioni, e po totu su chi est s’istúdiu coment’e 
métidu e argumentu de programma e duncas coment’e basi de su isciri istóricu, in 
cust’iscola ita s’istúdiat de s’istória de is Sardus e de sa Sardigna?

Sa pregonta no tenit sensu isceti po is Sardus: ndi tenit po is àterus puru, aici co-
menti ndi tenit po is Sardus a istudiai su chi podeus o depeus isciri de is àterus.

Ma de seguru sa domanda est prus urgenti po nosu, cunsiderendi chi, intanti, sa 
responsabbilidadi de su chi feus nosu, fintzas sa formatzioni e istrutzioni, dha portaus 
nosatrus etotu – cunsideraus personas, docentis, istudentis, amministradoris/políticus, 
síngulus e colletividadi – e chi seus nosu is primus chi depeus connòsciri is fatus no-
stus po su solu fatu chi a nosu non nci depint pentzai is àterus, ca is allenus ant a tènniri 
de pentzai innantis a issus etotu. 

1. Sa circa
Po arrespúndiri in prenu a sa pregonta iat a tocai de fai un’istúdiu meda prus largu 

de custa relatzioni, ca iat a tocai de analizai assumancus unu campioni significativu 
de programmas de istória aici comenti is docentis dhus anti propostus e fatus istudiai 
realmenti a is istudentis. 

Po custu cunvegnu mi seu limitendi a s’anàlisi de unus cantu cursus de istória ado-
taus in custus annus: 
tres cursus cumpletus de iscola média manigiaus in tres logus diferentis (Santuanni 
Suérgiu, Sàrdara e Illorai), unu de A. Brusa, S. Guarracino, A. De Bernardi, Il nuovo 
racconto delle grandi trasformazioni, Ed. Scolastiche Mondadori, unu de S. Alvaro, 
G. Colombo, Le civiltà nella storia, nuova edizione, Ed. De Agostini, un’àteru de G. 

Gentile, L. Longa, I. Ferraris, Polis, cittadini della storia, Ed. La Scuola; e unu cursu 
cumpletu de iscola superiori chi anti manigiau custus annus passaus in su Ginnàsiu e 
Liceu clàssicu de Carbónia: de E. Cantarella, G. Guidorizzi, Storia del mondo antico, 
dalle origini ad Alessandro Magno e Storia del mondo antico, dall’Italia preromana 
a Giustiniano, Ed. Einaudi Scuola e, po su Clàssicu, S. Guarracino, Storia dell’età 
medievale, dalla caduta dell’impero romano alla riforma protestante, de S. Guarra-
cino, P. Ortoleva, M. Revelli Storia dell’età moderna, dall’assolutismo alla nascita 
delle nazioni e de P. Ortoleva, M. Revelli, L’età contemporanea: il Novecento e il 
mondo attuale totu de Ed. Scolastiche Bruno Mondadori. In totu, prus de 6.000 pàgi-
nas de istória.

Potzu agiúngiri chi un’anàlisi de is libbrus de iscola cun custu puntu de osservat-
zioni dh’emu giai fata is annus a giru de su 1980 e chi de libbrus de istória de totu is 
gradus de s’iscola nd’emu analizau prus de 40, manigiaus in prus de dexi tra bidhas e 
citadis diferentis de sa Sardigna, de Editoris e Autoris diferentis. 

Depu nàrriri ca cun is testus analizaus po custa relatzioni no arrennèsciu a mi fai 
un’idea in nudha diferenti de sa chi fut possíbbili a ndi bogai corant’annus fait: potzu 
nàrriri ab uno nosce omnes, tanti in sa sustàntzia de su chi pertocat is Sardus su chi 
arresurtat in custus cuatru cursus puru est totu sa própiu cosa.

Po comodidadi de sa relatzioni, fintzas ca su tempus po dha ligi est pagu, mi límitu 
a fai s’anàlisi de su chi, tra testu iscritu  e cartinas, apu pinnigau in su cursu po su gin-
nàsiu e clàssicu (chi a solu fait prus de 3.000 pàginas) e isceti me is tabbellas pongu 
datus cumplessivus.

Fatzu custu iscioberu no isceti ca s’idea fondamentali chi si ndi podit bogai est as-
solutamenti sa própiu, ma fintzas ca si podit cunsiderai custu testu su ‘mellus’ ca fait 
prexeri a isciri assumancus calincuna cosa de nosu. 

Apu analizau fintzas unu cuartu cursu cumpletu po iscola média, Storia, de S. Za-
ninelli, C. Cristiani, G. Bonelli, P. Riccabone, Editore Atlas, essiu ocannu coment’e 
proposta noa, aundi dhui anti postu unu paràgrafu, mesa paginedha, “La Sardegna: 
dalla civiltà nuragica alla colonizzazione fenicia” e sa fotografia de Su Nuraxi de 
Barúmini; ma sigomenti po totu s’àteru no dhui at própiu nudha de diferenti, in 960 
pàginas, no dh’apu postu in contu. In prus, si bollit nàrriri calincuna cosa, in su volu-
me Storia medievale anti dedicau unu capítulu a “La fioritura delle lingue neolatine e 
la nascita delle università” (p. 214) e fuedhendi de is línguas narant “alcune di esse, 
seppure cambiate rispetto ad allora, sono tuttora in uso: il provenzale, il francese, 
l’italiano, il ladino, lo spagnolo, il portoghese, il catalano e il rumeno”. 

Domanda: Custus Autoris si funt iscaréscius de su sardu? O no iscínt chi est una 
língua neolatina  su sardu puru? O no iscínt ancora chi su 1999 su Parlamentu italianu 
at aprovau sa lei 482 chi ponit in su contu su sardu puru? (e cunsideru a parti chi, de 
sempri, po chini pagu pagu si est interessau de línguas neolatinas s’at agatau una lista 
cun su sardu puru). Podeis iscobèrriri chi iscínt cussu e de prus puru… Ma parit chi 
fatzant su trabballu segundhu sa régula “non sappia la sinistra ciò che fa la destra”. 
Difatis in su de cincu volumus de s’òpera, Cittadinanza, Costituzione, anti dedicau 
su cap. 6 a “Il principio della tutela delle minoranze linguistiche” e in is cartinas chi 

interessant a nosu narant in d-una “CATALANI 18.000 persone concentrate soprat-
tutto ad Alghero (Sassari)” e in s’àtera “SARDI 1.269.000 persone in tutta la Sarde-
gna (77,48%)”, po sa precisione… e in sa pàgina 66 ant iscritu “Attraverso iniziative 
particolari delle Regioni a Statuto speciale, delle Province e dei Comuni tutte queste 
minoranze linguistiche vengono tutelate, valorizzando soprattutto il modello del bi-
linguismo: a scuola si insegnano le due lingue (l’italiano e la lingua d’origine), che 
vengono poi utilizzate nell’ambito della pubblica amministrazione.”!!! Is Sardus gi 
est abberus chi seus drommius e no si seus acataus de nudha, ma custus Autoris puru, 
lampu!… scidadedhus funti a nàrriri cosas chi no iscieus mancu nosu! O fortzis anti 
pentzau chi, sigomenti cussu chi narant dhu faint in Sud Tirolo e in Valle d’Aosta, dhu 
teneus in Sardigna puru! E aici i futuri Italiani sono informati…

A chini bolit biri e ligi própiu totu su chi apu pinnicau in is testus – e gei no s’at a 
istancai meda meda! – dhi potzu lassai totu su materiali in formau eletrónicu e pru-
schetotu dh’emu a cuntzillai de si pigai testus e, isciendi ita est s’istória de is Sardus, si 
dha connoscit, fai s’analisi po arrespúndiri a sa própiu domanda de custa relatzioni.

1. Circhendi a fustighedhu 
Po circai in custus testus, a pàgina a pàgina, calincuna cosa chi pertocat sa Sardi-

gna e is Sardus tocat de andai a microscópiu, foras is cartinas chi però funti a corredo, 
suplementu de totu su chi podeus nàrriri discursu, paràgrafu, capítulu e propriamenti 
istúdiu e argumentu de istudiai. Dèu apu sinnalau chi ant nomenau sa Sardigna totu 
is bortas chi apu agatau assumancus s’arréxini SARD e antzis apu pigau e marcau chi 
ndi anti fuedhau fintzas candu calincuna cosa si podiat cumprendi nau de sa Sardigna 
puru in cantu custa dhoi fiat in sa cartina, fintzas chentza mai unu fuedhu nau aposta-
damenti.

E arresurtat diaderus difícili a si acatai in custus testus chi in s’istória de s’umani-
dadi dhoi est sa Sardigna puru, difícili a si acatai chi dhoi seus is Sardus: sa gioventudi 
chi si format cun custus testus, si no tenit àtera ocasioni, at a pentzai chi is Sardus no 
eus fatu istória, antzis própiu no seus mai esistius, chi sa Sardigna est desertu. In sa 
formatzioni sua at a realizai s’ecuatzioni Sardigna = istória NUDHA.

1.1 Sa Sardigna dhui est “fusa”, iscallada in Itàlia ab aeterno 
Si s’istúdiu de s’istória depit serbiri no isceti a preni su ciorbedhu comenti si prenit 

un’iscafali de libbrus ma a pigai is fatus istóricus coment’e frutu de sa libbertadi/re-
sponsabbilidadi umana, imparendi duncas a èssiri genti e no buratinus, sugetus e no 
isceti ogetus de istória, emu a nàrriri ca in custus testus si podit imparai una diseduca-
tzioni grussera e presumia in sa própiu misura chi no dhoi agataus is fatus chi tenint a 
sugetu a nosu etotu, calisisiat s’istória chi teneus. 

E ita si podit osservai? Semplicementi sa falsificatzioni de s’istória. Custus testus 
faint coment’e unu chi, oi, si ponit ochialis cun lentis de unu certu colori e cun cussus 
càstiat totu is millénnius passaus e bit, e solu si circaus a fustighedhu fait a biri, pre-
sentat a is àterus totu de cussu colori, chentza chi mai dhi bengat calincunu dúbbiu, 

a costu de fuedhai a pen-
tzamentu (bellu trabballu 
de istóricus!), a costu de 
nàrriri su falsu. 

Calis funti custus 
‘ochialis’? Funti su chi 
depeus batiai ‘cornice’, 
sa “gàbbia” aundi fai in-
trai sa Sardigna de sempri 
e ammarolla, est s’Istadu 
italianu, s’Itàlia política = 
Stato italiano comenti est 
nàsciu su 1861, comenti 
est in sa cartina política 
de s’Itàlia e comenti est 
in s’art. 131 de sa Costitu-
tzione italiana, aundi na-
rat: “Sono costituite le se-
guenti Regioni: Piemonte; 
Valle d’Aosta; Lombardia; 
Trentino-Alto Adige; Vene-
to; Friuli-Venezia Giulia; 
Liguria; Emilia Romagna; 
Toscana; Umbria; Marche; Lazio; Abruzzi; Molise; Campania; Puglia; Basilicata; 
Calabria; Sicilia; Sardegna”, cuss’ente de amministratzioni chi in Sardigna tenit sa 
sedi in Castedhu, Viale Trento n. 69, e chi at fatu sa Costituente italiana cun sa lei n. 
3 de su 26/02/1948.

Ma mentris chi custa est istória, cosa sugeta a su giudítziu de sa genti líbbera e 
responsàbbili, cunfundint e faint cunfundi una geografia de era geológica cun s’istória 
de pagus annus e cunsiderant sa Sardigna regioni geografica de s’Itàlia, manigendi su 
fuedhu cun su significau chi no tenit, falsifichendi is cosas e ingannendi sa genti.

Emu a bolli biri sa faci de unu geògrafu, o fintzas de unu chi cumprendit calincu-
na cosa de geografia, cunsiderendi sa Sardigna regioni geogràfica de s’Itàlia! E chi 
istória e geografia nc’intrant s’una cun s’àtera gi est cosa segura, ca s’istória dha fait 
sa genti in su logu; ma si s’istória chi apu apenas arregordau dh’at fata sa genti, e tocat 
a isciri ita bollit nàrriri po nosu, de seguru no est sa genti de perunu logu e de perunu 
tempus chi at fatu sa Sardigna a ísula atesu de s’Itàlia 180 chilòmetrus de mari in is 
duus puntus prus acanta! No si parit ca iant a podi èssiri cunsideraus regioni italiana 
àterus logus prus acanta e fintzas atacaus a s’Itàlia? Poita no dhu narant de sa Córsica 
chi fiat de Genova prus de 500 annus e arresurtat mancu a metadi de sa distàntzia chi 
sa Sardigna tenit cun s’Itàlia?

Fata sa gàbbia, donau per scontato, per risaputo, chi s’Itàlia est cussa de is cartinas 
políticas, andant a biri s’istória. E faint a biri su chi arresurtat in cartinas chi ponint e chi 

bieus.
Cartina 1. L’Italia prero-

mana. S’Itàlia preromana bollit 
nàrriri innantis de sa fundatzio-
ni de Roma (annu 753 innantis 
de Cristus). Antzis precisant 
chi est “anteriore al I millén-
nio a.C.” candu de Itàlia, si est 
meda, dhui fiat su nòmini limi-
tau a sa Lucània, e isceti in su 
I séc. i. C. s’istérrit a sa pení-
sula. Ma sa Sardigna fintzas de 
cussus tempus dha narant giai  
“territorio italico”, prus puru, 
dha narant in manera assurda 
“penisola”!

Cartina 2. L’Italia longobarda.  
Chi sa Sardigna fiat in cussu tempus 
“area bizantina” gi est seguru: ma 
po cali motivu si podiat cunsiderai 
“Itàlia”? A dónnia modu no ispereis de 
agatai mesu fuedhu po isciri calincu-
na cosa de sa Sardigna! Ca no narant 
nudha.

Cartina 3. L’Italia 
del X secolo. Intanti est 
falsu chi sa Sardigna siat 
mai istétia “possedimen-
to islamico” comenti na-
rant in sa didascalia. Ma 
po cali motivu si depit 
cunsiderai Itàlia? Si os-
servit chi a ispiegatzioni 
de sa cartina iscrint “La 
carta mostra la geogra-
fia politica della peni-
sola italiana”: e ita est, 
no cumprendint chi sa 
Sardigna, cunsiderada 
Itàlia, no est in sa pení-
sula? O est aberus ca, in 
fundu in fundu, su chi 
narant Itàlia est própiu 
s’Itàlia e podint fai a 
mancu de cunsiderai sa 
Sardigna?

Cartina 4. Le monarchie iberiche (séc. XIV-XV). Fuedhendi de “i re aragonesi” 
dhus at naus “Sovrani delle Baleari, della Sicilia e della Sardegna” e, a parti sa data 
isbagliada (ca sa primu ispeditzioni militari dh’anti fata su 1323), de custa cartina no 
si cumprendit ita fiat sa Sardigna asuta de is Aragonesus, ca in perunu logu anti nau 

mancu mesu fuedhu, ni candu e ni comenti is Aragonesus si funti fatus meris de sa 
Sardigna, mentris chi de su regnu de Sicilia ndi anti chistionau in is pàginas 462-63, 
467-68, in p. 484. E a pònniri una data límpia, 1326, coment’e data de cumentzu de su 
domíniu aragonesu in Sardigna – un’ispétzia de veni vidi vici –  est a cuai un’istória de 
guerras durada una cincuantina de annus e no própriu brigungiosa po is Sardus! 

Ma pruscatotu est a cuai s’istória de is Sardus in parti manna de su períodu me-
dievali, est a cuai e negai sa sugetividadi política e organizatzioni amministrativa de 
is Sardus, est a cuai s’indipendéntzia e sa civiltadi de sa natzioni sarda. Est a ridusi a 
NUDHA sa Sardigna e is Sardus. E si nudha nd’iscínt, mellus fiat a si dichiarai igno-
rantis, no a cunsiderai sa Sardigna sentza mancus isciri ita funti nendi.

Cartina 5. Gli Stati regionali italiani del secolo XV. In sa sólita gàbbia nc’isti-
chint sa Sardigna e no iscínt mancu ita narri, ca dhui iscrínt “Sardegna” e  “Cagliari” 
e totu est cussu su chi ‘na-
rant’. Totu su chi si podit 
cumprèndiri est chi sa Sar-
digna est unu “Stato regio-
nale italiano”, est Itàlia. 

Postu chi sa Sardigna 
dh’anti posta cun su pró-
priu colori de su “Regno 
di Napoli (Aragonesi)” si 
podit isciri ita anti bófiu 
nàrriri? Chi est “Regno di 
Napoli”? Innòi tocat a fai a 
pentzamentu! E mentris chi 
in su capítulu anti fuedhau 
cun 19 paràgrafus po ate-
retantis argumentus de totu 
sa realtadi italiana, no ant 
ispéndiu mesu fuedhu po 
sa Sardigna. Ma si est “sta-
to regionale italiano” poita 
no ndi fuedhant? E si no est 
“stato regionale italiano” 
poita nci dh’istichint in sa 
gàbbia/Itàlia?

Cartina 6. L’Impero di 
Carlo V. Sa Sardigna cun su 
própiu colori de is “territori 
attribuiti agli Asburgo di Spa-
gna” che a su “Regno di Spa-
gna”, su “Regno di Napoli” e su 
“Regno di Sicilia”, ma chentza 
nudha iscritu foras su nòmini 
“Sardegna” ita bolit nàrriri? 
Chi fiat “Regno di Spagna”? E 
no fiat aici. Chi fiat “Regno di 
Napoli” o “Regno di Sicilia”? 
E no fiat aici! Ca sa Sardigna 
fiat “Regnum Sardiniae” de 
su 1297 custus Autoris dh’ant 
mai iscípiu? Si acuntentat de 
saperne sentza saperne, de fai 
a pentzamentu.

Cartina 7. L’Italia nel Set-
tecento (1748). Sa sola cosa 
ch’iscínt est chi sa Sardigna 
est Itàlia, ca dh’ant imparau in 
prima elementari e depiant ès-
siri bravus puru. E aici in custa 

cartina de “L’Italia nel Settecento” narant calincuna cosa de sa Sardigna e iscrínt in 
pitzus “Regno di Sardegna”. 

Ma candu e comenti e poita est essiu a pillu custu “Regno di Sardegna” depit èssiri 
unu miràculu, ca mai in perunu logu ndi anti fuedhau, mancu mesu fuedhu. O fortzis 
faint a ingertu e pentzant chi siat friscu friscu formau in cussus annus. In sa didascalia 
narant, però, chi [aparteniat] “All’Austria dal 1713 al 1720, poi ai Savoia”, chi depit 
èssiri totu su chi dhis interessat.

Cartina 8. L’Italia 
napoleonica. In custa 
cartina si acuntentat de 
nàrriri una cosa falsa, 
bastus chi sa Sardigna 
siat Itàlia. 

Poita sa beridadi est 
chi mai sa Sardigna est 
istétia napoleónica! 

Berus est, difatis, 
chi is Savoia/Piemon-
tesus, ca su Piemonte 
dh’iant ocupau is Fran-
cesus, si ndi fiant fuius 
in Sardigna a Castedhu 
aundi funt abarraus fin-
tzas a candu at sighiu a 
dominai Napoleoni, 14 
annus. In Sardigna dhoi 
ant iscritu “Regno di 
Sardegna”, ma cunside-
rada “Itàlia napoleoni-
ca” però, si connoscint 
cust’istória! O iscínt 
isceti chi sa Sardigna est 
Itàlia?

Cartina 9. L’Italia dopo il Congresso di Vienna (1815) In custa cartina narant 
un’àtera cosa falsa, ca iscrínt “Regno di Sardegna” in Piemonte candu assolutamenti 
mai su “Regno di Sardegna” est istétiu si no sa Sardigna de candu, su 1297, si dh’at 
imbentau Bonifàciu VIII po dh’imprendai a Giacomo II d’Aragona, a su 29/11/1847 
candu Carlo Alberto di Savoia cun “regio viglietto” dh’at cancellau. Ma s’mportanti 
est chi sa Sardigna po custus siat Itàlia, fintzas si no iscínt che pesci prèndere. Ca 
dhoi ant iscritu “Sardegna” e “Cagliari”, cosa chi ant iscípiu de prima elementari, e 
dha ponint in colori distintu ma no iscínt mancu issus poita, ca nudha narant de custa 
distintzioni e ni mai nudha anti nau de sa Sardigna e de is Sardus in su testu, ca po 
issus s’Itàlia, su chi dhis importat e contat, in realtadi est custa prus ainnantis aundi de 

Sardigna no dhoi nd’at. 

Cartina 10. 
S’Itàlia Itàlia: 
custa est s’Itàlia 
chi anti contau in 
s’istória, sa chi 
portant in conca e 
in cunsideru. Ca 
cussa est Itàlia, 
no sa Sardigna.

1.2 Ita ‘narant’ de sa Sardigna 
Apu arregortu ind-una tabbella totu is bortas chi in calencuna manera si podit nàr-

riri chi funti nendi cosa de sa Sardigna. E arresurtat chi in prus de 6.000 pàginas dha 
nomenant in is cartinas 88 bortas fuedhendi de àterus, in su testu 90 bortas fuedhendi 
de àterus; in is cartinas e/o icono-
grafia dha nomenant 46 (e bieus 
a parti po nàrriri ita e comenti) 
e fuedhendi propriamenti de sa 
Sardigna dha nomenant 5 bortas 
(e po custas puru bieus sa borta 
significativa). De is 46 bortas chi 
ant nau calecuna cosa de sa Sar-
digna cun is cartinas (no totu is 
testus anti nau is própiu cosas), 

35 bortas craras po su chi ant bófiu nàrriri – e a parti cussas falsas o semplicementi 
isbagliadas – est chi: 
fiat de àrea linguística latina, nci fiat un’arretza de istradas romanas, fiat província 
imperiali romana, fiat parte de s’Imperu romanu de Ocidenti, manigiaiat s’aradu tradi-
tzionali, produiat lana e trigu, produiat linu, fiat una via cummerciali marítima genove-
sa, fiat mesu cristiana e mesu musulmana (falsu), fiat parti de su Sacro romano impero 
(falsu), fiat cristiana-católica, nci fiat sa “servitù della gleba” (falsu),  nc’est passada 
sa pesti su 1348, no teniat istamperias in su séc. XVI, nci fiant províncias capucinas, 
nci fiant collégius gesuitas, densidadi de sa popolatzioni (cun datus assurdus!), teniat 
“strutture agrarie arretratte”, “contadini non liberi prima del 1848”, teniat “strade fer-
rate”, est una regioni insulari, popolatzioni urbana/non urbana, est “paese industrializ-
zato”, arresurtaus de su referendum 1946, tenit emigratzione meda, tenit incuinamen-
tu, “dispone di forme particolari di autonomia”, tenit pagu pagu de immigratzioni.

Su restu no si cumprendit ita ant bófiu nàrriri ma sigomenti sa Sardigna essit de 
s’àcua de su mari, est  terra “emersa” (custu dh’ant cumpréndiu) e depit èssiri ‘Italia’ 
ammarolla, dha ponint mancai sentz’e isciri poita: unu bellu Vattelapesca dónnia tan-
tis dhu’istat bèni!… Custa nota Vattelapesca in totu is puntus chi apu arregortu dh’apu 
posta in totu 30 bortas (po custas ‘informatzionis’ o po àteras cartinas).

Inderetura 45 bortas apu postu sa nota FALSU po su chi narant (in su testu o in is 
cartinas): podeus fintzas isceti nàrriri chi no est beridadi su chi narant. S’idea chi essit 
de su chi e comenti dhu narant est chi de sa Sardigna no ndi iscínt nudha, a parti s’idea 
chi est Itàlia, fuedhant a pentzamentu, in manera aprossimativa, postu chi no depaus 
pentzai cosa meda peus ca prus de una borta faint pentzai a is afalsadoris.

1.3 Sa civiltadi nuràgica de is Sardus “civiltà regionale”
Is àterus tres cursus no anti dedicau mancu fuedhu mancu a sa civiltadi nuràgica, 

ma custu de su ginnàsiu dhi at dedicau duas pàginas e mesa, cun su puntu 15.6 de 
pàg. 13 e títulu “La civiltà nuragica”. Cosa significativa, de seguru, fintzas si no funti 
is 14 pàginas dedicadas a sa civiltadi etrusca e a parti sa pagu precisioni de prus de 
una cosa.

Ma chi si potzat cunsiderai sa Sardigna regioni de s’Itàlia est sempri frutu de su 
papagallismu chi anti imparau e arripítiu de prima elementari sentza chi mancu a man-
nus e fatus a istudiosus dhis siat benniu mancu mesu dúbbiu! Sa civiltati nuràgica 
dha cunsiderant “singolare e originalissima” ma dha narant “civiltà regionale”!!! Ma 
“regionale” de ita o de chini? Sa ‘gàbbia’ dha teniant giai pronta de prima elementari, 
dh’eus giai bia in totu is cartinas chi anti postu e, si no est ancora craru, ant ingabbiau 
sa civiltadi nuràgica in su capítulu n. 15 chi cummentzat in p. 2, dedicau a “L’Italia 
preromana”, Sardigna = Itàlia preromana!

Ita significau podit tènniri, sinuncas, custa distintzioni “regionale”? Isceti is àteras 
civiltadis funti “nazionali”, internazionali” o “universali” o no isciu ita àtera catego-
ria? E ita àteru podit significai si no “regionali” de s’Itàlia andendi a cunsiderai sa 
Sardigna italiana candu mancu dhui fiat s’Itàlia e mancu fortzis su nòmini? Bastat a 
portai is ochialis coloraus chi s’anti postu oi! E poita no anti cunsiderau “regionale” 

sa civiltadi etrusca? 
Si no bastat, po cumprendi chi prima che l’Italia fosse sa Sardigna po custus fiat giai 

“regione italiana” in sa scheda APPROFONDIMENTO de p. 14 narant chi is nuraxis 
fiat postus “lungo le vie naturali che portano verso l’interno della regione”: duncas, 
sa Sardigna giai de su II millénniu innantis de Cristus fiat “regione” de un’Itàlia chi 
mancu esistiat si no coment’e espressione geogràfica, cunfundendi e ghetendi apari 
in manera assurda e gravi s’istória de cust’úrtimu séculu e mesu cun sa geografia de 
millionis de annus!

2. Su ‘buco nero’ 
Si ndi bogaus cust’atentzioni istrupiada e falsa dedicada a sa civiltadi nuràgica, 

podeus a boxi arta nàrriri ca in custus testus sa Sardigna est nudha prus de unu desertu. 
Sa Sardigna e is Sardus seus NUDHA, no teneus istória, seus nisciunus, genti iscal-
lada, fusa, confusa (fusa con, cun àterus termovalorizadoris e cun is libbrus de iscola 
puru).

Ma si sa Sardigna est Itàlia, poita no ndi fuedhant? E si no est Itàlia, poita nci dha 
istichint in sa gàbbia ammarolla e a ispropósitu cunfundendi fintzas sa geografia cun 
s’istória?

Si podint fai tres ipótesi: 1. De sa Sardigna e de is Sardus no nd’iscínt nudha. Gra-
vi! 2. De sa Sardigna e de is Sardus nd’iscínt ma no ndi bollint fuedhai, cuant s’istória 
nosta. Gravi! 3. De sa Sardigna e de is Sardus no ndi dhus importat nudha. Gravi! 

In calisisiat de custas tres ipótesi faint unu dannu e un’ingiustítzia chi no si podint 
baliai po perunu motivu e dhu faint no isceti a dannu de is Sardus ma de is Italianus 
etotu, ca issus puru tenint doveri e diritu de isciri ita seus istétius e seus is Sardus, si 
seus in su própiu organismu políticu chi naraus Stato italiano cun sa própiu dignida-
di!  E si seus colónia de s’Itàlia – ca custa est sa realtadi mala a ingurti po is Sardus 
etotu – est mellus a dhu isciri nosu e issus puru, ca nosu no si podeus permiti de èssiri 
parassitas de s’Itàlia, si custa est sa cunvintzioni, e no si podeus permiti  de èssiri do-
minaus e cunsideraus NUDHA, si custa est, comenti est, sa realtadi: a nosu e a issus 
cumpetit una cosa isceti, sa responsabbilidadi de èssiri genti civili, no de èssiri portaus 
in buciaca che un’istràciu de fuliai.

E sigomenti su chi arresurtat de custus testus seu cunvintu chi arresurtat de totu is 
àterus testus chi girant me is iscolas e faint de basi a sa formatzioni istórica de totu 
sa gioventudi, mi domandu si políticus e intelletualis funt acabbaus totus iscallaus in 
is termovalorizadoris de s’Itàlia, si no dhis parit gravi chi s’ignoràntzia siat posta a 
fundamentu de su èssiri genti civili e democràtica, e urgenti fai a manera chi a funda-
mentu siat postu s’istúdiu de s’istória chi teneus, sa chi est.

Ca si custa ignoràntzia est sa ‘basi’ de sa cusciéntzia de is Sardus, ebbenemindi de 
classi dirigenti sarda e de isperàntzia po is Sardus: prus de fatus a cinixu e sighius a fai 
a cinixu, de isparessi comenti seus isparessendi, no si podeus aspetai.

Carbónia, 07/11/09
								        Mario Pudhu

